
सहकार्यः रिड नेपाल, नेपाल बालसाहित्य समाज तथा अपाङ्गता अधिकार र
विकासका लागि क्रियाशील नेपाल (एड्राड )
सहयोगः जिपिइ ट्रान्सफर्मिङ एजुकेशन तथा युनेस्को
पहुंचयुक्त पुस्तक निर्माण- एड्राड
आवाज: संझना महर्जन, सजनी नौबागे, यशु श्रेष्ठ, प्रा.डा. ध्रुव घिमिरे,
अद्रीजा अधिकारी
(यो, नेपाल सरकार, शिक्षा, विज्ञान तथा प्रविधि मन्त्रालय, पाठ्यक्रम
विकास केन्द्र सानोठिमी भक्तपुरबाट सन्दर्भसामग्रीका रूपमा
स्वीकृति प्राप्त पुस्तक हो ।)
कथाको सारांस
त्यहीँ कतै एउटा सुनौलो चरो छ र यसले उनलाई ब्रह्माण्डको सम्राट्
बनाउने छ भन्ने राजाले थाहा पाए । उनी चरो समाउने अभियानमा
हिँडिहाले । तर राजकुमारीको भने अर्कै विचार थियो । अब उनले राज्यको
हितका लागि साहसिलो बन्नु आवश्यक थियो ।

स्वर्णद्वीपका महाराज राजबहादुर सिंहासनमा विराजमान थिए र आफ्ना
जुँगा मुसारिरहेका थिए । उनको सभामा भारदार र मन्त्रीहरू सहभागी थिए
। शाही ज्योतिषी एउटा महत्त्वपूर्ण भविष्यवाणी गर्न गइरहेका थिए र
सोचमग्न थिए ।

महाराज गर्जिए, “मेरा शाही ज्योतिष, मलाई बताऊ सारा ब्रह्माण्डको
सम्राट् बन्न मैले के गर्नुपर्छ ?" “महाराज", ज्योतिषले जवाफ दिए,
“नक्षत्रअनुसार हजुर सिङ्गो ब्रह्माण्डको सम्राट् बन्ने शतप्रतिशत
योग छ ।“

“स्याबास, स्याबास !" सभामा उपस्थित सबैले ताली बजाउन थाले । शाही
ज्योतिषले थप केही भन्न आफ्नो मुख खोले, तर फेरि आफूलाई रोके ।
राजाले उनको अलमल देखेर उनलाई भने, “तिम्रो मनमा के छ मलाई भन । तिमी
नडराऊ !" ज्योतिषले भने, “महाराज, हाम्रो राज्यमा एउटा अभूतपूर्व
सुनौलो चरा बस्छ । यदि हजुरले त्यो सुनौलो चरा समात्न सकिबक्स्यो
भने ब्रह्माण्डको सम्राट् बन्नलाइ हजुरलाई कसैले रोक्न सक्ने छैन ।"

राजाले भने, “सुनौलो चरा समात्नै पर्छ । त्यसलाई समात्न तुरुन्तै
व्यवस्था मिलाऊ !" शाही उद्घोषकले सार्वजनिक सूचना जारी गरे, “जसले
सुनौलो चरा समात्छ, उसलाई स्वर्णद्वीपका महाराज राजबहादुरबाट
पुरस्कार प्रदान गरिबक्सनेछ ।"

स्वर्णद्वीपका प्रजाले पहाड, हिमाल सबैतिर सुनौलो चराको खोजी गरे ।
अन्त्यमा, शाही ज्योतिषले सुनौलो चरा निलगिरि पर्वतको शिखरमा बस्छ
भनी भविष्यवाणी गरे । तुरुन्तै राजा आफ्ना सेनासहित निलगिरि
पर्वततर्फ लागे ।

यसै समयमा स्वर्णद्वीपकी राजकुमारी दरबारको आँगनबाट अघि बढिरहेको
सेनालाई हेरिरहेकी थिइन् । जसै उनले क्षितिजतर्फ नजर घुमाइन्, आफ्नो
आँखाको कुनाबाट केही हलुका हलचल अनुभव गरिन् । ओहो ! त्यो त सुनौलो
चरा थियो !

चरो दरबारको छतमा बनेको समाधिमा बसिरहेको थियो । चराले उनलाई भन्यो,
“राजकुमारी, म यहाँ समातिनलाई आएको हुँ । मलाई तिम्रा पितासमक्ष
लैजाऊ ।" “तिमी किन समातिन चाहन्छौ ? के तिमीलाई समातेपछि मेरा
पिताजीले तिमीलाई मार्नुहुन्छ भन्ने थाहा छैन ?"

                            11 / 39



 

  
“मेरो निम्ति अरू कोही मर्नुभन्दा म आफैँ मर्न चाहन्छु, “उदास भएर
चराले भन्यो, "मेरो खोजीमा धेरै मानिसले जीवन गुमाइसकेका छन् । म
केवल अभावमा रहेका मानिसहरूको सहायता गर्न चाहन्छु ।" राजकुमारीले
भनिन्, “प्रिय चरा, कृपा गरी तिमी यही समाधिमा बस । तिमी कहाँ छौ भनेर
कसैलाई थाहा हुने छैन । तिमी जहाँ जान चाहन्छौ जान सक्छौ जसलाई मदत
गर्न चाहन्छौ गर्न सक्छौ, तर सधैँ यहीँ फर्क । तिमी सुरक्षित हुने छौ
।"

राजकुमारीले चरालाई सोधिन्, “तिमीलाई भोक लागेको छैन ? के म तिम्रा
लागि केही खानेकुरा ल्याइदिऊँ ?" “पर्दैन राजकुमारी” चराले भन्यो, "म
परिरहेको पानीका थोपा, चन्द्रमाको प्रकाश र बिहानीका शीतका थोपा
खाएर बाँच्छु । मलाई खानेकुराको आवश्यकता नै पर्दैन ।"

आकाशमा असङ्ख्य ताराहरू चम्किरहेका थिए । सुनौलो चरा समाधिमा बसेर
रातको आकाशलाई हेरिरहेको थियो । कतै टाढा एउटा बालक रुइरहेको मधुरो
आवाज आयो । चरो त्यो बालकको खोजीमा समाधिबाट उड्यो ।

अर्को दिन बिहान त्यो चरो जुन छाप्रो माथिबाट उड्यो, ती सबै
झुप्राहरू सुन्दर घरहरूमा परिणत भए ।

बालबालिकाहरू आफूलाई चाहिने सबै पुस्तकहरू बोकेर विद्यालयतर्फ
गइरहेका थिए । उनीहरू राम्रा लुगा लगाएर हाँसिरहेका, खित्का
छोडिरहेका थिए । प्रत्येक सडकको दृश्य पोस्टकार्ड झैं सुन्दर
देखिन्थ्यो ।

सबै छाप्राहरू चम्किला बत्तीद्वारा उज्यालो बनेका व्यवस्थित ईटका
घरहरूका लहरमा परिणत भएका थिए । बुढी महिलाहरू विभिन्न रङ्गहरूबाट
पर्खालहरू सजाइरहेका थिए । युवाहरू सडकमा गाइरहेका थिए ।

अर्को दिन जब राजकुमारी दरबारमा रहेको समाधिमाथि चढिन् । उनले कुनै
उदास सङ्गीत सुनिन् । उनले त्यो सुनौलो चराले भ्वाय्लिन बजाइरहेको
देखिन् । जब राजकुमारी अझ नजिक गइन्, उनी झसङ्ग भइन् । सुनौलो चराका
आधा प्वाँख गायब थिए !

“हरे सुनौलो चरा ! तिमीले आफूलाई किन यति धेरै कष्ट दिएको ?"
“राजकुमारी, म केवल मानिसहरूलाई सघाउन चाहन्छु भनेर मैले तिमीलाई
भनिनँ र ?" राजकुमारीले सुनौलो चराको आँखामा हेरिन् र मुस्कुराइन् ।
तब उनले समाधिको झ्यालबाट स्वर्णद्वीप राज्यलाई हेरिन् । उनले जता
हेर्थिन्, देखेका मानिसहरूका बिच पुनः सद्भाव र प्रेमको लक्षण
देखिन् ।

राजकुमारीले चरालाई भनिन्, “अहो मेरी सुनौली चरी, तिमीले साँच्चै नै
स्वर्णद्वीपका जनताको मदत गरेकी छ्यौ ।"
तर चराले उदास भएर भन्यो, “त्यसो होइन राजकुमारी", “अझै पनि धेरै
मानिस गरिब र दुखी छन् ।" सुनौलो चरा राजकुमारीतर्फ फर्कियो ।
“राजकुमारी, म मर्नुअगाडि मेरो निम्ति केही गरिदिन सक्नुहुन्छ ?"
राजकुमारी चिच्याइन्, “होइन, होइन ! तिमीले किन मर्नु पर्छ र ? तिमी
थाकेको हुनसक्छ्यौ । आराम गर । म भोलि फेरि तिमीलाई भेट्ने छु ।"
चराले भन्यो, “राजकुमारी मैले तपाईंलाई बताउन चाहेको कुरा भनेको छैन
।" चरा मर्ने कुरा सुनेर राजकुमारी व्यग्र बनेकी थिइन् । उनले भनिन्,
“तिमीले भन्न चाहेको कुरा म भोलि सुन्ने छु । अहिले आराम गर सुनौलो
चरा । अहिले धेरै ढिलो भइसकेको छ । हामी भोलि भेटौंला ।"

यसैबिच राजा निलगिरि अभियानबाट दरबार फर्किरहेका थिए, जसलाई उनले
आधिकारिक रूपमा असफल घोषणा गरिसकेका थिए । सहरभित्र पसेपछि उनी चकित
भए । जहाँ पहिले झुप्राझुप्री थिए, त्यहाँ अहिले त सुन्दर घरहरू,
चौडा सडकहरू र खुसी जनता थिए । “मेरा देशमा यो सबै परिवर्तन कसले
गर्यो ?" उनी चकित भए ।

महाराज राजबहादुरले सहरको मैदानमा सिङ्गो राज्यको विशाल भेला बोलाए
। स्वर्णद्वीपका हजारौं जनताले उक्त भेलामा भाग लिए । राजाले भने,
“मेरा प्यारा प्रजा ! तिमीहरू कसैले सुनौलो चरा भेट्यौ ? कसैले ?" सबै
मानिसले एकै स्वरमा भने, “देखेका त छैनौं महाराज ।"

भिडभित्रबाट एकजनाले भने, “महाराज ! हामीले सुनौलो चरा देखेका छैनौं,
तर हामीले उसले दिएको उपहार मात्र प्राप्त गरेका छौँ । चराले छरेका
सुनौला प्वाँखहरूले हाम्रो जीवनलाई खुसी र सुरक्षाले भरिदिएका छन्
।"

राजा रिसले चुर भएर चिच्याए, “तिमीहरूले कसरी हिम्मत गर्यौ यसो भन्न
! तिमीहरू यो देशका प्रजा हौ, त्यसैले तिमीहरूले चराबाट जे जे कुरा
पाउँछौ त्यो सबै तिमीहरूको राजाको सम्पत्ति मानिनु पर्छ ।"

राजाको भारदारी सभामा, राजाले आदेश दिए, “शाही ज्योतिष मलाई बताऊ
सुनौलो चराले आफूलाई कहाँ लुकाएको छ !"

यता शाही ज्योतिष चरा कहाँ छ भनेर हिसाब किताब गर्दै थिए, उता
राजकुमारीकी सहयोगी अन्तःपुर तर्फ दौडिन् । तुरुन्तै उनले
राजकुमारीलाई सबै कुरा बताइन् । राजकुमारी चरालाई होसियार गर्न
दरबारको समाधिस्थलतर्फ दौडिन् ।

तर उनले केही भन्नुअगाडि चराले उनलाई भन्यो, “म तपाईंलाई पर्खिरहेकी
थिएँ, राजकुमारी । मसँग बाँकी समय छैन । राजाले मलाई पक्रनुअगाडि नै
काम सक्नुपर्छ ।" सुनौलो चराले राजकुमारीको कानमा केही कुरा साउती
गर्यो ।

राजकुमारीका आँखा आँसुले भरिए । “म त्यो मन्त्र उच्चारण गर्न सक्छु
।“ मधुरो स्वरमा उनले भनिन्, “तर म तिम्रा सुन्दर प्वाँख उखेल्न
सक्दिनँ ।"

शाही ज्योतिषले आफ्नो हिसाब किताब सिध्याए । उनको मुहार विजयभावले
चम्किरहेको थियो । "महाराज ! हजुरले सुनौलो चरो भेटिसक्नु भएको छ ।
चरा दरबारको कुनै भागमा लुकेर बसेको छ । कस्तो अचम्मको कुरा !"
राजाले हुकुम गरे, “अहिल्यै चराको खोजी गर र मेरो सामु ल्याऊ ।"

राजकुमारी र सुनौलो चरा दरबारको छतमा थिए । राजाका सिपाहीहरूले
सुनौलो चरा खोजिरहेको सुन्न सकिन्थ्यो । उनीहरूले पुरुषहरू छिर्न
नपाउने अन्तःपुर मा पनि खोजे ।

चरा बेचैन बन्यो । "राजकुमारी, अरू थप समय नपर्खौं ।" राजकुमारीले
चराका बाँकी प्वाँख उखेलिन्, उनका आँखाबाट आँसुका बलिन्द्र धारा
शान्तसँग बगिरहे । सुनौलो चराले पीडाले आफ्ना आँखा बन्द गर्यो ।राजा
र उनका सेना भर्याङका खुड्किला उक्लिरहेको सुनियो । चरा उद्वेलित
बन्यो ।" चाँडो गर्नुस् राजकुमारी !" राजकुमारीले चराका अन्तिम
प्वाँखहरू आफ्नो सलमा पोको पारिन् । तब उनी चराले आफूलाई सिकाएका
मन्त्रहरू उच्चारण गर्दै पाखाको मध्य भागतर्फ लम्किइन् ।

 “गरिबहरूमध्ये पनि सबैभन्दा गरिब प्रत्येकले एउटा प्वाँख
पाउनुपर्छ । प्वाँखहरू उड्ने छन् र उनीहरूको जीवनमा शान्ति छाउने छ
।" जब राजकुमारीले मन्त्र वाचन गरिन्, प्वाँखहरू माथि उडेर आकाशमा
बिलाए । निमेषभरमै राजा र उनका सिपाहीहरू छतमा उक्लिए ।

राजकुमारी आफ्ना पिताका कारण दयालु सुनौलो चराको मृत्यु भएकोमा
दुखी बनिन् । उनले पितालाई सोधिन्, “मलाई बताउनुस् पिताजी, तपाईंका
लागि बहुमूल्य को छ ? सुनौलो चरा कि म ?" राजा स्तब्ध भए । उनी पाखामा
बसे र शान्त बने । राजकुमारी उनको छेउमै बसिन् । उनी राजकुमारीतर्फ
फर्किए, आँखाभरि आँसु पारेर राजकुमारीको हात आफ्नो हातमा लिए । “होइन
मेरी छोरी”, उनले शान्त भएर भने, "तिमी त मेरो हृदयको अमूल्य रत्न हौ ।
म सिङ्गो ब्रह्माण्डको सम्राट् हुनुभन्दा तिम्रो माया चाहन्छु ।"

राजाका भारदारहरूले छानामा एउटा सुनको गोला र त्यसको छेउमा सुनको
प्वाँख भेटे । राजकुमारीले त्यो प्वाँख लिइन् र त्यसले गोलालाई
छोइन् । त्यो गोला धपक्क बल्यो र सबैलाई चकित पार्दै सुनौलो चरामा
परिनत भयो ! चराले आफ्ना पखेटा फिँजायो र सूर्यमा विलीन हुन आकाशतर्फ
उड्यो ।

यो पुस्तक दृष्टिबिहिन तथा छापा अक्षर पढ्न बाधा भएको
विद्यार्थीहरुको लागि तयार पारिएको चौथो स्तरको पहुंचयुक्त पुस्तक
हो।

सुनौलो चरा

